
 

 

 

EM 2015/64 

J.nr 00.00.00/15EM-LABU-00064  Side 1  

UKA  2015/64 

Justus Hansen 

 

Apeqquteqaat aallaavigalugu oqallinnissamik siunnersuut: Qanoq ililluta ineqarnermut 

aningaasat immikkoortinneqarsimasut atorluarneqarsinnaaneri qulakkeersinnaavagut?  

(Inatsisartunut ilaasortaq Anthon Frederiksen, Partii Naleraq) 

 

Demokraatini isumaqatingaarput uani oqallinnermi pingaarnersaammat eqqartussallugu, 

inuiaqatigiittut isumaginiassagatsigu aningaasat ineqarnermut immikkoortinneqarsimasut 

inuiaqatigiittu annerpaamik iluaqutissarsiviginiassagatsigit.  

 

Nuannaarutigaarput nunami maani isumagisimagatsigu imminut initaartinnissamut periarfissat 

pitsaasut qularnaarnissaat. Tamanna pisinnaavoq ilaatigut ernianut ilanngaat atorlugu aamma 

Namminersorlutik Oqartussanit iluaqutissartalinnik taarsigassarsisinnaanermut periarfissat. 

Uangut ersarissumik politikkeraarput sapinngisamik amerlanerpaat nammineq 

initaarsinnaanissaat pisortat inissiaataat annerpaamik pisariaqartitsisunit 

attartorneqarsinnaaqqullugit.  

 

Tamatuma saniatigut isumaqarpugut pingaaruteqartoq pisortat inissialiortitertarnissaat, ineqartut 

peqatigiiffii ataasiakkaat periarfissaqartillugit ataavartumik aserfallattaaliinissaannut, pisortat 

inissiaataat aserfallaqqunagit akissaaruteqqunagillu. Ajoraluartumik annertuumik ullumikkut 

tamanna atuuppoq. Eqqaamassavarput ataavartumik aserfallattaaliineq massakkut 

akisunerusinnaammat taamaakkaluartorli piffissaq qaninnerusoq isigalug aningaasarpassuit 

sipaarneqarsinnaasarput. Tamatuma saniatigut aamma innuttaasunut pitsaaneruvoq ineqarunik 

ullutsinnut naleqquttuni aamma inini aserfallattaalineqarsimasuni. Inatsisartunut ilaasortap 

Anthon Frederiksenip (Partii Naleraq) inatsisartuni oqallinneq tunngavigalugu kaammattuivoq 

Inatsisartut oqaaseqaateqassasut, ersarissumik oqaatigalugu, maannakkut ineqarnermut politikki 

pissutaalluni akimasuut akimmakkaluttuinnartut inuiaqatigiit pilliutigalugit.  

 

Demokraatini taama oqarneq uppernarsaatissaqanngitsoq isumaqatiginngilarput taamaattumik 

paarlattuanik siunnersuutingaarput Inatsisartut imatut oqaaseqaateqassasut:  

 

"Inatsisartut Naalakkersuisut kaammattorpaat sulissutigeqqullugu siunissami ineqarnermut 

politikkimi nammineq illutaarnissaq pilerinarsarneqassasoq kiisalu pisortat inissiaataanni 

attartornermut akiliut ataavartumik attartornermut atatillugu aningaasartuutaasunut 

naapertuutissasoq kiisalu ataavartumik aserfallattaalisarneq akissaqartittuarneqassasoq.". 

 

Demokraatini taakkuupput oqallinnermi oqaatigerusutagut.  

 


